故 鄉 的 影 像          林素華

    故鄉，我的故鄉是在烏日五張犁。許是我出世到大漢的所在，上精彩的囝仔時代攏是在許度過。
    庄腳所在，厝邊攏是田園。田邊有一條水溝仔，是阮耍水的好所在。水真清氣、攏無污染，真濟生活置水底的生物攏看會著。阮迭迭沿著田岸路去掠水蛙抑是田蜻。復較遠一寡的田邊有一條溪仔，伊有一个將近九十度的斡角，逐擺若是做大水的時，彼兮水岸道會予水沖崩去，水退了後，道是逐家掠魚仔的時陣，因為大水沖來的時會帶來魚仔。
    往過，五張犁嘛種真濟甘蔗，目睭看著的是一大片的甘蔗園，也有載甘蔗的五分仔車到阮許，五分仔車停的所在阮講是「黑台埕」。細漢阮迭去許耍坐火車，大漢的置下底拺，細漢的坐置頂面。猶有一項真歹勢復真刺激的事誌，道是：逐擺載甘蔗的車經過，阮合一大陣囝仔攏會走去抽甘蔗，看著警備仔來道緊旋。
    者兮情景，攏已經看未著啊！看會著的嘛已經變款啊！時代的變遷、社會的變化，故鄉的影像干若會當置腦海內保存，有時也藉著泛黃的老相片，復一遍回憶青春少年時．．．．．．
